http://www.berria.info/testua_ikusi.php?saila=euskalherria&data=2005-11-11&orria=016&kont=937
2005-11-11





904 hitz
Isabel Zelaa - PSE-EE-ko bozeramailea Eusko Legebiltzarreko Hezkuntza eta Kultura batzordean 

«Ez abertzaleak, ez gu, inor ez da egon euskarak merezi duen mailan»

 
Isabel Zelaa kritiko samar ageri da alderdi politiko guztiek hizkuntz politikaren alorrean egindakoarekin. «Adostasunak berreskuratzera» deitu du, PSE-EE «edozertaz eztabaidatzeko prest» dagoela ohartarazita 

LUIS KARLOS GARCIA - GASTEIZ 

Isabel Zelaak (Bilbo, 1949) Eusko Jaurlaritza barrutik ezagutzen du, batez ere goi kargua izan zelako Jose Ramon Rekalderen eta Fernando Buesaren taldeetan Hezkuntza, Unibertsitate eta Ikerketa Sailean. PSE-EEk Gobernua utzi zuenetik, berriz, Eusko Legebiltzarreko oposizioko akuilurik bizienetako bat bilakatu da, Hezkuntza eta Kultura batzordeko bozeramaile karguan. PSE-EEko Batzorde Eragileko kidea da. Bere alderdia hizkuntz politikari buruzko «konpromisoak hartzeko prest» dagoela esan dio Berriari. 

Euskararen Gizarte Erakundeen Kontseiluak uste du hizkuntz politika fase erabakigarrian dagoela eta moteltze kezkagarriaren zantzuak sumatu ditu. Ados al zaude? 

Ñabardura bat egingo nuke aurretik. Herri honetan egin behar dugun gauza garrantzitsua da euskara hizkuntz politikaren kudeaketatik bereiztea. Abertzaleek gestioa kritikatzen dutenean esaten dituztenak normaltasunez hartzen dira, baina besteok egitean euskararen etsaitzat hartzen gaituzte. Kontseilua kritikoa da hizkuntz politikaren kudeaketarekin eta nik uste dut kritikoak izan behar dugula edozerekin. Hortaz, herriak zabaldu behar du hizkuntz politikaren gestioari buruzko kritika mota guztiak entzutera. 

Moteltzerik ba al da, zure ustez? 

Nik ez dut uste moteltzerik dagoenik. Baina uste dut unea dela hizkuntz adostasunak berreskuratzeko, nahiko hautsita daudelako, zeharo galduta ez esatearren. Egia da oso akordio handia izan genuela Euskararen Legearekin edo oinarrizko legediarekin. Baina, eta ez dakit Kontseiluak hori esan nahi duen edo ez, badirudi gaur egun hizkuntz politikaz lortutako adostasun batzuk hausten ari direla. Gaiok ez dira debate parlamentariora eramaten, eta, halako beldurra dago ebaluaketen emaitzak agertzeko, adibidez, hezkuntzan. Hain da tabua, ezen hemen gauza batzuk egiten diren ia ebaluatu gabe. Beraz, Kontseiluak esaten badu moteltzea dagoela ez duelako ematen auzi hori eztabaidaren erdian dagoenik edo sakon hausnartzen ari dela, ados nago. 

Hor daude ikasleek euskaraz komunikatzeko gaitasun eskasa dutela edo euskararen erabilera txikia dela dioten adierazleak. PSE-EEren azkenaldiko leloa izan ohi da hizkuntz politikaren erritmoak murriztu beharra. Nola murriztu emaitza horiek egonda? 

Ez nago ados diagnosiarekin. Euskaraz dakite herritarren %30ek baino gehiagok, baina egia da arazo bat dugula, ez baita erabiltzen maila berean. Baina, jakina, erabilera dagokio gizakiaren askatasun esparru nagusiari, eta oso zaila izaten da ama hizkuntzatik ikasitako hizkuntzara pasatzea. Nik ez dut uste hori lortuko dugunik erritmoak bizkortuz, erabilera librea delako; ezagutzatik erabilerara igaro gaitezke, ordea, norbanakoen konpromiso esparrua zabalduz. Hori lortuko bada, konfiantzak eta kohesioa eraikiz izango da. 

Eta zer diozu eskolari dagokionez? 

Eskolak nekez egin zezakeen gehiago. Irakasleen euskalduntze prozesuak ez du parekorik inon: 80ko hamarkadaren hasieran soilik %5 ziren euskaldunak, eta gaur egun %80 inguruko tasa dugu. Datu hori aintzat hartuta, PSE-EEk uste du hizkuntz ereduak gainditzeko baldintzak daudela. Ereduek lan bat egin dute, baina zurruntasuna agertzen hasia denez, eredu misto malgua indarrean ezarri behar da zentroen autonomiarekin uztartuz eta zonalde bakoitzaren egoera sozio-linguistikoaren arabera. 

Normalizazioa ez al da eskolaren esku utzi gehiegitan? Batzuek bazter utzi dute erantzukizuna... 

Utzikeriaz jokatu dute gizartearen sektore batzuek, bai. 'Eskolak egin dezala', esan dute. Baina, bestetik, ezin uka daiteke gizartearen gaur egungo borondatea dela elebitasuna sendotzea. Nahi hori agertu da beti. Eta, gero, eskolaren esku uzten da. Alta, logika bat du horrek. Belaunaldi galduak daude euskararentzat, errealitate bat baita jendeak ikasteko arazo ugari dituela 45 edo 50 urtetik aurrera. Ez baikara katalanari buruz ari; euskararena benetako ikasketa da. Jende horrek, ordea, seme-alabak euskalduntzea ziurtatu nahi zuen. 

Egungo egoera politikoan posiblea al da guztien arteko adostasuna, alderdiek egindako euskararen erabilera politikoa gaindituta? 

Arrazoi dezente daukazu: ez abertzaleak, ezta abertzale ez garenok ere, inor ez da historikoki euskarak merezi duen mailan egon. Abertzaleek bereizteko elementu gisa erabili dute, eta, adibidez, euskaraz ikasteko ezer egin ez arren salbu daude euskara maite omen dutelako... Eta ez abertzaleek utzikeriaz jokatu dute sarritan, euskara beste batzuen erantzukizuna bailitzan. Hortaz, zarata politikoa ateratzeko argudio bihurtu da. Baina, gogoeta egiteko era ona izango litzateke itxita edukitako guneak irekitzea. Esaterako, Euskararen Aholku Batzordea zergatik da soilik euskaldunentzako tokia, erabakitzen duten ia denak erdaldunei eragiten dienean? Erdaldunek ere egon behar dute uztartu ahal izateko ama hizkuntza euskara dutenak zeresana duten erdaldunekin. Posible baita aurrera egitea. Nire ustez, gaur egungoa da erresistentzia gutxien dagoen aroa euskararen inguruan. Beraz, une egokia izango litzateke hizkuntz politika demokratizatzeko eta adostasunak lortzeko. Baina horretarako konfiantzak behar dira. 

Kataluniako Estatutak lehentasunezko statusa eman dio hizkuntzari. PSCk egindako bidea egiteko prest legoke PSE-EE? 

Euskarari buruz ia edozer gauza eztabaidatzeko gertu gaude. Ia edozer, dena ez esateagatik. Baina hausnartu egin nahi dugu, ez dugu nahi inork ezer inposatzea. Dena den, alde nabaria dago katalanaren eta euskararen egoeren artean. Hasteko, Kataluniak ez du guk dugun hizkuntzaren ikasketa arazoa. Eta, nolanahi ere, Estatut-ak aipatutako betebeharra ari da hemen ere sartzen Administrazioko toki batzuetan. Baina garrantzitsuena da ateak zabaltzea, kultura ideien jario amaigabea baita; eta, era horretara, akordioak bilatu behar dira gaur egun, EHAK-k esan nahi duenetik hasi eta PPraino. PSE-EE hausnartu eta konpromisoak hartzeko prest dago. 

Baina mezu hori PSE-EEren mugimendu taktiko elektorala da, edo estrategia ekimen bat? 

Estrategia ekimen bat da. Sinistuta gaude. PSE-EEk eboluzio luzea izan du. Historiak jarri du toki batean non babestu egin behar izan duen euskara ez jakiteagatik halako bazterketa jasaten zuen gizataldea. Baina gaur egun euskara da PSE-EEren ondare politikoaren osagaia.Ez litzateke zilegi izango 125 urtez justiziaren alde lanean aritu ondoren bazter uztea euskara ama hizkuntza dutenak. Ulertzen dut batzuek taktikatzat hartzea, baina estrategikoa da. 

Ba al duzue PSE-EE euskalduntzeko planik? 

Ez, oraindik ez. Baina oso giro aldekoa daukagu pausoak emateko. 

